
                                        Ад складальніка
      Цікавасць да сваіх каранѐў, да пазнання сваѐй малой радзімы, вывучэнне рэгіѐнаў і асобных мясцовасцей у іх гістарычным, сацыяльна-эканамічным і культурным развіцці - гэта тэндэнцыя сучаснасці.
     Краязнаўства заўсѐды з'яўлялася адным з прафесійных, прыярытэтных напрамкаў дзейнасці любой бібліятэкі.  Бібліятэкі  традыцыйна выступаюць цэнтральным звяном пры зборы краязнаўчай інфармацыі і фарміраванні краязнаўчых рэсурсаў, папулярызацыі гісторыка-культурнай спадчыны. 
    Бібліятэчнае краязнаўства - шматаспектная дзейнасць бібліятэк, якая накіравана на задавальненне краязнаўчых запатрабаванняў грамадства сродкамі бібліятэк. Як ніякая іншая дысцыпліна, краязнаўства мае дачыненне да гісторыі сваіх продкаў, прымушае задумацца аб мінулым і сучаснасці праз пошук, даследаванні, вывучэнне традыцый і звычаяў роднага краю.
     Мінулае і сучаснасць краю, вопыт папярэдніх пакаленняў, іх традыцыі, побыт, звычаі, прыродныя своеасаблівасці і славутасці мясцовасці - усѐ гэта знаходзіцца ў цэнтры ўвагі работы бібліятэк, становіцца тэмай шматлікіх бібліятэчных мерапрыемстваў. 
     Любоў да роднага краю, веданне яго гісторыі, культуры  – аснова духоўнай культуры грамадства. Самы вялікі грэх – гэта грэх бяспамяцтва, калі чалавек не ведае, на якой зямлі жыве, хто яго продкі.
     У бібліяграфічны спіс “Зямля, што нас ўзгадавала”, прысвечаны 100-годдзю ўтварэння Шумілінскага раёна,  уключаны артыкулы з газеты Шумілінскага раёна “ Герой працы”, абласной газеты “Витебские вести”, рэспубліканскай газеты “Звязда” і афіцыйнага сайта газеты Шумілінскага раёна “Герой працы” за перыяд з 1994 па 2021 гады, якія адлюстроўваюць  старонкі гісторыі раёна, гісторыі вуліц Шуміліна,  крокі станаўлення народнай гаспадаркі і інш.

